
С.Сейфуллин атындағы ҚазАТУ студенттеріне Еуропада тегін білім алуға жол ашылды

АСТАНА. 10 тамыз. ҚазАқпарат /Гүлмира Алякпарова/ - Еуропалық Комиссияның шешімі бойынша Астана қаласында орналасқан С.Сейфуллин атындағы Қазақ агротехникалық университеті Erasmus Mundus бағдарламасының консорциумына енді. 

Мұндай шешімді Еуропалық Комиссия ағымдағы жылдың 14 шілдесінде қабылдады. Erasmus Mundus - жоғары білімге «еуропалық» бағыт беруге мақсатталған халықаралық бағдарлама. Әлемнің түрлі мемлекеттерінің жас зерттеушілері мен студенттері осы бағдарлама арқылы еуропалық университеттерде бакалавриатура, магистратура, докторантура, пост-докторантура және оқытушылар бағдарламалары бойынша білімдерін жалғастыра алады.

С.Сейфуллин атындағы ҚазАТУ Erasmus Mundus бағдарламасының eASTANA  және MARCO XXI атты екі жобасының қатысушысы болды.

eASTANA (euroAsian Starter for Technical Academic Network Application) жобасы бойынша тек аталмыш университеттің студенттері, магистранттары, докторанттары мен оқытушылары ғана инженерия, технология, математика, информатика, жаратылыстану ғылымдары бағыттары бойынша Польша, Ирландия, Франция, Испания, Италия, Венгрия, Чехия, Англия, Мысыр, Қырғызстан, Өзбекстан және Тәжікстан елдерінде білім ала алады.

Ал MARCO XXI жобасы бойынша әлеуметтік ғылымдар, энергетика, қоршаған орта, білім салалары бойынша Польша, Испания, Швеция, Болгария, Литва, Бельгия, Қырғызстан, Өзбекстан және Тәжікстан мемлекеттеріндегі әріптес жоғары оқу орындарында білім нәрін сусындауға мүмкіндіктері бар.

Бұдан былай аталмыш бағдарламалар бойынша С.Сейфуллин атындағы Қазақ агротехникалық университетінің студенттері аталған елдердегі ЖОО-ларда тегін оқи алады. Ал Еуропада тұру және жол шығындарын өтеу үшін Erasmus Mundus бағдарламасының шәкіртақысы беріледі.

Оқу және сынақ істерінен өту 2012 жылдың ақпан айында басталады.

